
BUXORO VILOYATIDA RAQAMLI 
TEXNOLOGIYALARNI RIVOJLANTIRISH 

ISTIQBOLLARI
Xakkulov Eldar Xudoyberdiyevich

Buxoro muhandislik texnologiya 
instituti tayanch doktoranti

Annotatsiya: Ushbu maqolada raqamli texnologiyalarning rivojlanishi  hamda uning Buxoro viloyati iqtisodiyotidagi o‘rni va 
tasiri ko‘rib chiqilgan. Shuningdek, Buxoro viloyatida raqamli texnologiyalarni rivojlantirish ko‘rsatkichlari taxlili keltirilgan.

Kalit soʻzlar: raqamli texnologiyalar, milliy iqtisodiyot, raqamli iqtisodiyot, platforma, zamonaviy texnologiyalar, elektron 
hukumat, telekommunikatsiya infratuzilmasi.
Abstract: This article examines the role and impact of the development of digital technologies in the economy of Bukhara 
region. Also, the analysis of indicators of development of digital technologies in Bukhara region is given.

Key words: digital technologies, national economy, digital economy, platform, modern technologies, e-government, 
telecommunication infrastructure.
Аннотация: В данной статье рассматривается роль и влияние развития цифровых технологий на экономику  
Бухарской области. Также дан анализ показателей развития цифровых технологий в Бухарской области.

Ключевые слова: цифровые технологии, национальная экономика, цифровая экономика, платформа, совре-
менные технологии, электронное правительство, телекоммуникационная инфраструктура.

K I R I S H
Bugun raqamli texnologiyalar barcha sohalarga va odamlar hayotiga jadal kirib bormoqda. Mamlakatimizda 

ham raqamli iqtisodiyotni rivojlantirish eng muhim vazifaga aylangan. Prezidentimizning 2020-yil 28-apreldagi 
“Raqamli iqtisodiyot va elektron hukumatni keng joriy etish chora-tadbirlari to‘g‘risida”gi qarorida 2023-yilga 
borib raqamli iqtisodiyotning mamlakat yalpi ichki mahsulotidagi ulushini 2, ushbu sohadagi xizmatlar hajmini 
3 baravar oshirish, ular eksportini 1 milliard AQSH dollariga yetkazish vazifasi qo‘yilgan. “McKinsey” ekspert-
larining baholashi bo‘yicha bugungi kunda jahon YAIMning qariyb 10 foizi raqamli aktivlarga to‘g‘ri keladi, shu 
bilan birga, ularni ishlab chiqish sur’ati jahon iqtisodiy o‘sishining 30 foiziga teng. Raqamli aktivlarning rivojla-
nishi akselerator (tezlashtiruvchi) harakatiga o‘xshaydi.

Yangi O‘zbekistonda amalga oshirilayotgan islohotlar natijasida ochiqlik, xalqaro iqtisodiy-siyosiy alo-
qalarning rivojlanishi yurtimizda sanoat tarmoqlarini modernizatsiya qilish, texnik va texnologik jihatdan qayta 
jihozlash imkoniyatlarini yuzaga chiqardi. Bunga mamlakatimiz tashqi savdo hajmining o‘sishini misol qilib kelti-
rish mumkin. “Elektron hukumat”, “elektron boshqaruv”, “telekommunikatsiya”, “internet”, “veb-sayt” kabi yuzlab 
iboralar hayotimizning ajralmas bo‘lagiga aylandi. IT kundalik hayotimizning barcha sohasini qamrab olmoqda. 
Amalga oshirilayotgan islohotlar natijasida Elektron hukumat va yagona interaktiv xizmatlar portali orqali 517 ta 
xizmat yo‘lga qo‘yildi hamda ushbu xizmatlar aholining vaqti va xarajatlarini tejamoqda.

M A V Z U G A  O I D  A D A B I Y O T L A R  S H A R H I
Raqamli texnologiyalar sohasida olib borilgan tadqiqotlar bugungi kunda iqtisodiyot, ta’lim, sog‘liqni 

saqlash va boshqa ko‘plab sohalarda inqilobiy o‘zgarishlarni amalga oshirish imkonini bermoqda.  
O‘zbekistonda raqamli texnologiyalarni rivojlantirish masalasi davlat siyosatining muhim yo‘nalishlaridan biri 
bo‘lib, raqamli iqtisodiyotga o‘tish jarayoni mamlakat rivojlanishining ustuvor vazifalari qatoriga kiradi.

O‘zbekistonlik olimlar orasida raqamli texnologiyalarni rivojlantirishning ijtimoiy-iqtisodiy ta’siriga alohida 
e’tibor qaratilgan. X. To‘ychiyev raqamli iqtisodiyotning shakllanishi va rivojlanishi O‘zbekistonning iqtisodiy 
salohiyatini oshirishda muhim omil ekanligini ta’kidlaydi1. U o‘z tadqiqotlarida raqamli texnologiyalarni qo‘llash 
orqali ishlab chiqarish samaradorligini oshirish, yangi ish o‘rinlarini yaratish va xizmatlar sifatini yaxshilash 
imkoniyatlariga urg‘u beradi.

1 To‘ychiyev X. (2022). Raqamli iqtisodiyot va O‘zbekistonning iqtisodiy rivojlanishi. Tashkent: Fan va texnologiya nashriyoti.

M. Karimov o‘z tadqiqotlarida raqamli texnologiyalarni qishloq xo‘jaligida qo‘llash bo‘yicha yondashuv-
larni o‘rganib, ularning qishloq xo‘jaligi mahsulotlari sifatini yaxshilash va mahsuldorlikni oshirishda muhim 
rol o‘ynashini ta’kidlaydi2. Karimovning fikriga ko‘ra, raqamli texnologiyalar qishloq xo‘jaligida samaradorlikni 
oshirishda va suv resurslaridan oqilona foydalanishda katta imkoniyatlar yaratadi.

Xorijlik olimlar orasida raqamli texnologiyalarni rivojlantirish bo‘yicha keng ko‘lamli tadqiqotlar amalga 
oshirilgan. K. Schwab tomonidan taqdim etilgan «To‘rtinchi sanoat inqilobi» konsepsiyasi raqamli texnologi-
yalarni rivojlantirishning global tendensiyalariga asos soladi3. Schwabning fikriga ko‘ra, raqamli texnologiyalar 
iqtisodiyotning barcha sohalariga chuqur ta’sir ko‘rsatib, yangi sanoat inqilobini boshlab beradi.

T A D Q I Q O T  M E T O D O L O G I YA S I
Ushbu tadqiqot ishlarini amalga oshirishda ilmiy tadqiqot metodologiyasida keng qo‘llaniladigan usullardan 

foydalanildi. Raqamli texnologiyalarni rivojlantirish tendensiyalarini o‘rganishda umumiylikdan individuallikka 
va aksincha tartibda deduksion yoki induksion usullardan foydalanish samara bersa, abstrakt-mantiqiy fikrlash 
usuli esa jarayonni tizimli tahlil qilishda ahamiyatlidir. Ilmiy tahlil jarayonida ana shu ilmiy tadqiqot usullaridan, 
xususan, kuzatish, umumlashtirish, guruhlash, taqqoslash, tahlil qilishda esa sintez va tahlil usullaridan keng 
foydalanildi.

T A H L I L  V A  N A T I J A L A R
Raqamli iqtisodiyotni shakllantirish kerakli infratuzilma, ko‘p mablag‘ va mehnat resurslarini talab etishini 

juda yaxshi bilamiz. Shu bois raqamli iqtisodiyotga faol o‘tish kelgusi 5 yildagi eng ustuvor vazifalarimizdan biri 
bo‘ladi. Raqamli texnologiyalar nafaqat mahsulot va xizmatlar sifatini oshiradi, ortiqcha xarajatlarni, ayniqsa, 
korrupsiyani keskin kamaytiradi.

Shu o‘rinda alohida qayd etib o‘tish kerakki, yangi bir uyg‘onish davri – Uchinchi Renessansga poydevor 
qo‘yilayotganligi istiqbolimizning ulug‘vorligini namoyon etadi. Ilmsiz, ma’rifatsiz jamiyat va mamlakat taraqqi-
yotini tasavvur qilish mushkuldir. Yusuf Xos Hojib o‘zining asarida “Bilimsiz kishi mevasiz daraxtdir, mevasiz 
daraxtni och kishi nima qilsin?!” deb ilm-ma’rifatning o‘rni naqadar dolzarb va muhimligini ko‘rsatib o‘tgan. 
Davlatimiz rahbari tomonidan ilm-ma’rifatga alohida urg‘u berilishi va bu orqali raqamli iqtisodiyotni rivojlanti-
rish masalalarining kun tartibiga qo‘yilishi O‘zbekiston tanlagan yo‘l faqat bir manzilga olib borishini, ya’ni iqti-
sodiy-ijtimoiy, siyosiy jihatdan kuchli, bozor iqtisodiyoti qonunlari to‘liq amal qiladigan jamiyat qurishning yangi 
bosqichiga o‘tganimizni yaqqol ifoda etadi.

O‘zbekistonda raqamli iqtisodiyotni rivojlantirish bo‘yicha aniq miqdor ko‘rsatkichlari ham belgilangan 
bo‘lib, davriy jihatdan 

2020–2023-yillarni qamrab oldi. Xususan, 2020–2021-yillarda barcha sog‘liqni saqlash muassasalari, 
maktablar va maktabgacha ta’lim tashkilotlari, shuningdek, qishloqlar va mahallalar yuqori tezlikdagi internet 
tarmog‘iga ulandi hamda aloqa xizmatlari sifatini oshirish, raqamli infratuzilmani to‘liq modernizatsiya qilish va 
zamonaviy telekommunikatsiya xizmatlaridan barcha hududlarda foydalanish imkoniyati ta’minlandi, 2023-yilga 
kelib raqamli iqtisodiyotning mamlakat yalpi ichki mahsulotidagi ulushi 3 baravarga ko‘paydi.

Amaliy sa’y-harakatlar samarasi uzoq kuttirib qo‘ymadi. “O‘zbekiston mobil internet tezligi bo‘yicha dun-
yoning 141 mamlakati ichida 91-o‘rinni egalladi. Bu ko‘rsatkich 2023-yilga nisbatan 9 pog‘ona yuqoridir. Tegishli 
ko‘rsatkich “Speedtest Global Index” veb-xizmatining reytingida qayd etildi.

O‘zbekistonda joriy yilning yanvar oyida mobil internet orqali o‘rtacha yuklab olish tezligi 26,97 Mbit/s, yuk-
lash tezligi esa 11,25 Mbit/s ni tashkil qilgan.

Buxoro viloyatida iqtisodiyot tarmoqlari va davlat boshqaruvi tizimiga zamonaviy axborot texnologiyalarini 
keng joriy etish, telekommunikatsiya tarmoqlarini kengaytirish orqali respublika iqtisodiyotining raqobatbar-
doshligini yanada oshirishni rivojlantirish mamlakatda, jumladan, viloyatimizda hokimliklar, sektorlar, barcha 
mutasaddi tashkilot va korxonalar rahbarlari faoliyatining muhim yo‘nalishiga aylandi.

Mazkur Farmon asosida viloyat hokimining 399-sonli Qarori qabul qilindi va “Raqamli O‘zbekiston – 2030” 
strategiyasi asosida 2020–2022-yillarda viloyat hokimligining hududda raqamli transformatsiya dasturi doirasida 
umumiy qiymati 26 milliard so‘mga teng jami 47 ta loyiha shakllantirildi. Shundan raqamli infratuzilmani rivojlan-
tirish bo‘yicha 7 ta, davlat boshqaruvi bo‘yicha 8 ta, ijtimoiy soha bo‘yicha 9 ta, kommunal xo‘jalik tarmog‘ida    
3 ta, qishloq xo‘jaligida 10 ta, sanoat va qurilish yo‘nalishida 3 ta hamda o‘qitish va malaka oshirish bo‘yicha  
7 ta loyiha ishlab chiqilgan.

2 Каримов М. (2023). Қишлоқ хўжалигида рақамли технологияларни қўллаш имкониятлари. Ўзбекистон қишлоқ хўжалиги 
журнали, 12(4), 45-58.

3 Schwab K. (2016). The Fourth Industrial Revolution. New York: Crown Business.

Buxoro viloyati hududlarida zamonaviy texnologiyalarni qo‘llagan holda keng polosali optik tarmoqni 
kengaytirish bo‘yicha 2023-yilda 1369 ta qurilmalar orqali 208 300 ta viloyatimiz aholi xonadonlariga hamda 
yuridik mijozlarga simli internet xizmatlari yo‘lga qo‘yildi. Buxoro, Vobkent, Kogon, Jondor, Peshku, Romitan,  
Shofirkon, Qorako‘l, Qorovulbozor tumanlarining 1535 ta aholi maskanlaridan 1490 tasida jami 5764 km optik 
tolali aloqa liniyalari yangidan tashkil etildi. 

2023-yil yakunida Buxoro viloyati YAHM hajmi 53 232,3 mlrd. so‘mni tashkil etgan xolda o‘tgan yilning mos 
davriga nisbatan 105,2% ga o‘sgan, shuningdek, YAIM tarkibida viloyatning hissasi 5,0% ni tashkil etgan. Aholi 
jon boshiga to‘g‘ri keladigan YAHM hajmi esa 26,3 mln so‘mni tashkil qilgan holda o‘tgan yilning mos davriga 
nisbatan 103,4% ga oshgan.

Hudud iqtisodiyotining barcha tarmoqlarida yaratilgan yalpi qo‘shilgan qiymat hajmi YAHMning 96,1%ini 
tashkil etgan bo‘lsa, maxsulotlarga sof soliqlar esa 3,9%ini tashkil etgan. YAHMning tarmoqlar bo‘yicha tarkibida 
sanoat ulushi qurilishni qo‘shgan holda 26,4% (2022-yilda 26,3%), qishloq xo‘jaligi ulushi 43,4% (2022-yilda 
44,1%) va xizmat ko‘rsatish ulushi 30,2% (2022-yilda 26,3%) ni tashkil qilgan. 

2023-yilda rakamli texnalogiyalarni yanada samarali joriy etish, optik tolali aloqa liniyalar kamrovini 
oshirish, mobil internet texnologiyalarini rivojlantirish oqibatida Buxoro viloyat iqtisodiga o‘tgan yilga nisbatan 
sezilarli darajada o‘sishga erishilgan. Asosan, xizmatlar ko‘rsatish 30,2 % o‘sishi, viloyatda 2023-yildi IT eksport 
korxonalarining 1,2 mln dollarlik daromadlari alohida o‘rin egallagan. 2024-yilda Buxoro viloyati IT kompani-
yalari tomonidan 40 mln. dollar miqdorda eksport xajmini amalga oshirish, 2023-yilga nisbatan 40 barobarga 
oshirish rejalashtirilgan. Albatta, ushbu IT kompaniyalarga bu yuqori ko‘rsatkichlarga erishish uchun malakali 
kadrlar kerak bulishini inobatga olib, viloyatda 2024-yilda halqaro chet tillarni o‘rgatish va halqaro sertifikatga 
ega bo‘lgan 3800 ta mutaxassis tayyorlash rejasi belgilangan. Buxoro viloyatida bu ko‘rsatkichlarni amalga 
oshirish maqsadida Hindistonning Achariya universiteti bilan hamkorlikda Qorako‘l tumanida IT klaster, viloyat-
ning barcha tumanlarida IT markazlar, Buxoro shahrida IT-park tashkil qilingan bo‘lib, o‘zining yuqori sama-
rasini bermoqda.    

Mamlakat makroiqtisodiy ko‘rsatkichlarining shakllanishida viloyatning hissasi ancha ahamiyatli hisobla-
nadi. YAIMda viloyatning hissasi 5,0%ni tashkil etib huddudlar ichida 8-o‘rin, respublika sanoat mahsulotlari 
ishlab chiqarishdagi hissasi 5,0%ni tashkil etib 6-o‘rin, asosiy kapitalga investitsiyalar kiritish 8,9%ni tashkil etib 
3-o‘rinni egallagan.

Viloyat aholi jon boshiga asosiy iqtisodiy ko‘rsatkichlarni hisoblaganda respublika bo‘yicha o‘rtacha ko‘rsat-
kichlaridan yuqoridir. Jumladan, aholi jon boshiga YAHM hajmi, xizmatlar sohasi, asosiy kapitalga kiritilgan 
investitsiyalar sohalari bo‘yicha hududlar ichida 

4-o‘rinni egallab turganligi hudud iqtisodiyotining naqadar ahamiyatli ekanligini bildiradi.

X U L O S A  V A  T A K L I F L A R
Buxoro viloyatida raqamli texnologiyalarni rivojlantirish istiqbollari viloyatning iqtisodiy, ijtimoiy va madaniy 

rivojlanishiga sezilarli ta’sir ko‘rsatishi mumkin. Tadqiqotlar natijasi shuni ko‘rsatadiki, raqamli texnologiyalarni 
joriy etish qishloq xo‘jaligidan tortib sanoat va xizmat ko‘rsatish sohalarigacha barcha jabhalarda samaradorlikni 
oshiradi. Xususan, qishloq xo‘jaligida raqamli texnologiyalar suv resurslarini boshqarish, ekinlarni kuzatish va 
hosildorlikni oshirishda muhim vositaga aylanishi mumkin. Sanoatda esa raqamli texnologiyalar ishlab chiqa-
rish jarayonlarini avtomatlashtirish va sifat nazoratini kuchaytirishga yordam beradi, bu esa mahsulotlarning 
raqobatbardoshligini oshiradi.

Shuningdek, raqamli texnologiyalarni joriy etish ta’lim va sog‘liqni saqlash sohalarida ham sezilarli o‘zga-
rishlarni keltirib chiqarishi mumkin. Masofaviy ta’lim tizimlarini rivojlantirish orqali viloyatdagi ta’lim sifati oshi-
rilishi, sog‘liqni saqlashda esa elektron sog‘liqni saqlash tizimlari orqali tibbiy xizmatlarning samaradorligi va 
qulayligi oshirilishi kutilmoqda.

Umuman olganda, Buxoro viloyatida raqamli texnologiyalarni rivojlantirish viloyat iqtisodiyotini yangi 
bosqichga olib chiqishi, raqobatbardoshligini oshirishi va aholining farovonligini yaxshilashga xizmat qilishi 
mumkin. Ushbu yo‘nalishda olib boriladigan izchil chora-tadbirlar viloyatni raqamli iqtisodiyotga o‘tishda ilg‘or 
hududlardan biriga aylantirishi kutilmoqda.

